
ГЕОГРАФИЯ

O‘QUVCHILARNING KASBIY KOMPETENSIYALARINI O‘STIRISHDA  
STEAM YONDASHUV

Sunnatova Munavvar,
Navoiy viloyat Qiziltepa tumani

18-umumta’lim maktab
Geografiya fani o‘qituvchisi

Annotatsiya: Mazkur maqolada umumumiy o‘rta ta’limda STEM yondashuv, fundamental 
bilimlarni amaliyotda faol qo‘llash orqali fanlar integratsiyasini ta’minlash hamda o‘quvchilarning 
ilk kasbiy kompetensiyalarini shakllantirish va rivojlantirish masalalari yoritilgan. Ilk kasbiy 
ko‘nikmalar va bilimlarni shakllantirishda binar darslarning tutgan o‘rni, binar darsning turlari, 
o‘qituvchi,  amaliyotchi trener va ta’lim oluvchilarning faoliyati xususida fikr yuritilgan.

Kalit so‘zlar: STEAM yondashuv, ta’lim berish tartibi, kasbiy ko‘nikmalar va bilimlar, binar 
dars, o‘qituvchi,  amaliyotchi trener va ta’lim oluvchi. 

 
Mamlakatimiz  bugungi kun ta’limida xalqaro tajribalarni o‘rganish, milliy ta’lim berish 

tizimimizga muvofiq yondashuvlarni amaliyotga tatbiq etish va kafolatli natijaga erishtiradigan 
ta’lim texnologiyalari, metodlarni qo‘llash dolzarb masalalaridan biri bo‘lib turibdi. Kundalik 
ta’lim berish tartibimizga innovatsiyalarni tatbiq etishda ta’lim oluvchilarning bilimini oshirish 
bilan bir qatorda ularning mantiqiy fikrlash, shaxsiy g‘oyalarini taqdim etish va daliliy xulosalar 
chiqarish ko‘nikmasi, malakasi va kompetensiyalarini rivojlantirish muhimdir. Ta’lim berishni 
takomillashtirish orqali kelajak uchun zamonaviy va har jihatdan  yetuk kadrlarni yetishtirish 
imkoniyatini yaratamiz. Jumladan, hozirda ta’lim tizimimizda STEM pedagogika asoslarini, yangi 
kasbiy kompetensiyalarni o‘zlashtirish uchun zarur bilimlar bazasini shakllantirish kabi masalalar 
yangidan yangi vazifalarni oldimizga qo‘ymoqda.  

STEM (Science, Technology, Engineering, Mathematics) abbreviaturasi ostida yangicha 
fikrlaydigan mutaxassislar tayyorlashga yo‘naltirilgan texnologiya, muhandislik, matematika 
kabi akademik va sohaviy fanlar kompleksi nazarda tutiladi. Ba’zan ushbu umumiy nomga «A» 
(Art - «san’at») komponenti ham qo‘shiladi (STEAM). Ta’limda STEM yondashuv umumta’lim 
maktablarida sinf-dars tizimidan ijodiy faoliyatga tomon o‘tish, fundamental bilimlarni funksional 
bilimlarga ko‘chirish, ularni amaliyotda faol qo‘llash jarayoni orqali fanlar integratsiyasi 
(kesishmasi)da muammolar yechimining yangicha yo‘llarini izlash, lozim topilsa, kashf etishga 
yo‘naltirish kabi vazifalarni qo‘yadi. Ta’lim oluvchilarda ilk kasbiy ko‘nikmalar va bilimlar 
shakllantirilib boriladi. Nazariyning amaliyotga tatbiqida an’anaviy ta’lim metodlari bilan bir 
qatorda binar shakldagi ta’lim alohida o‘rin tutadi. 

Shu o‘rinda savol tug‘iladi: Binar dars qanday dars shakli?  
Binar dars – bu ikkita nazariy fan yoki kasbiy modullarning tarkibiy qismlari birlashtirilgan 

o’quv jarayonidir. U fanlararo aloqalarni amalga oshirish shakli hisoblanadi. An’anaviy ta’limdan 
farqli ravishda binar mashg‘ulotda ikki mutaxassis pedagog (o‘qituvchi va amaliyotchi trener) 
birgalikda ma’lum mavzu bo‘yicha ta’lim beradilar. Mashg‘ulotda o‘qituvchi, amaliyotchi trener 
va ta’lim oluvchilar o‘zaro bog‘liq holda faoliyat yuritadilar.  

Binar darsda bilim, ko’nikma va malakalarni amaliy qo‘llash uchun sharoit yaratiladi, ta’lim 
oluvchilarga o‘z ishlarining natijalarini ko’rish, undan quvonch va mamnuniyat olish imkoniyati 
beriladi.  

Binar darsni o’tkazishda quyidagi asosiy maqsadlarga erishiladi: 
1. Yuzaga keladigan amaliy muammolarni hal qilishda umumiy yondashuvga va o‘quvamaliy 

faoliyatda ta’lim oluvchilarga  yagona talablarning qo‘yilishiga rioya qilish. 
2. “O’qituvchi – amaliyotchi trener– ta’lim oluvchilar” uchlik muloqoti ta’sirida o‘quv 

materialini idrok etishga qiziqish, diqqatli bo‘lish va kuzatuvchanlik yanada ortadi, hissiy va 
mantiqiy xotira faollashadi, fikrlash jadallashadi.  

3. Ta’lim oluvchilarda nazariy bilimlarni turli vaziyatlarda qo‘llash: nostandart ishlab 
chiqarish sharoitida, kerakli vaziyatlarda tezkorlik bilan yagona to’g’ri qarorni qabul qilish 
ko‘nikmalarini tarbiyalash. 

Binar darsda o‘qitishning ko‘p tamoyillari amalga oshiriladi, jumladan, quyidagilar eng 
muhimlaridir: 

– ta’lim oluvchilarning ma’lum fanlarga oid u yoki bu bilimlarini amaliy faoliyatga tatbiq 
etishi; 

– nazariyaning amaliyot bilan umumta’limning kasbiy ta’lim bilan o‘zaro bog‘lanishi;
– kasbiy yo‘naltirilganlik o‘rganilayotgan o‘zaro aloqador masalalar, o‘quv materiallarda ilk 

amaliy kasbiy ko‘nikma va malakalarga yo‘naltirilganligi. 
Binar darsning pedagogik mohiyati – o‘zaro aloqador fan mavzularini  va ishlab chiqarish 

amaliyotini qorishiq o‘rganishdir. 

Binar dars ikki turda tashkil qilish mumkin:
1. Yangi materiallar bilan tanishtiruvchi dars – bu yangi materialni takrorlash orqali o‘rganish 

va tayanch bilimlarni rivojlantirish, yangi materiallar bilan tanishish, aloqalarni mustahkamlash 
va o‘rganilayotgan obyektlarga munosabat bildirishga undovchi mashg‘ulot shakli. Mazkur dars 
turida turli ma’ruza shakllaridan foydalanish mumkin: hikoya qilish, tushuntirish, yo‘riqnoma 
berish,ko‘rgazmali, binar, maslahatli, ma’lumotli, oldindan ko‘zlangan xatolar ustida ishlash 
ma’ruzalari. 

2. Bilim, ko‘nikma hamda malakalarni shakllantirish, tizimlashtirish va mustahkamlash 
darsi – bu egallagan bilimlarni  takrorlash va mustaqil ravishda amaliy topshiriqlarni bajarish, 
asosiy dalil, voqea, hodisalarni tahlil qilish,  bajarilgan topshiriqlarning natijasini xulosalash va 
tizimlashtirish, qo‘llash va yangi ilg‘or g‘oyalarni ishlab chiqishga undovchi mashg‘ulot shakli. 
Bunda faoliyat amaliy mashg‘ulot tarzida tashkil etiladi.

Amaliyotga yo‘naltirilgan o‘qitish texnologiyalari orqali olib boriladigan binar dars mehnat 
bozorida raqobatbardosh mutaxassislarni tayyorlashga qaratilgan muhim jarayonlardan biridir. 
Amaliyotga yo’naltirilgan vazifalar nafaqat kasbiy, balki akademik intizom va fanga oid hamda 
tayanch kompetensiyalarni shakllantirishga yordam beradi. Bunday darslar bitta muammoni hal 
qilish uchun turli sohalardagi bilimlarni birlashtirishga, bilimlarni amalda qo’llashga imkon beradi.  

Binar darslar kognitiv faoliyatni tashkil qilish va kasbiy kompetensiyalarni shakllantirish, 
olingan bilimlarni amalda qo’llash imkonini beradi. Ta’lim oluvchilarda darslarga qiziqish 
kuchayadi va o’quv materialini yodlash, tushunish hamda o’zlashtirish tezligi ta’minlanadi. Ushbu 
darslarda ta’lim oluvchilarning rivojlanishi uchun mulohaza yuritish, muammolarni hal qilish 
imkoniyati yaratiladi. 

Binar dars o‘quv jarayonida o‘qituvchi va amaliyotchi trenerning hamkorlik  faoliyati

O‘qituvchif faoliyati Amaliyotchi trenerning  faoliyati 

Ta’lim oluvchilarning maqsadli yondashuvi 

Ta’lim oluvchilardan o‘tilgan darslarni so‘raydi. Avval ishlab chiqilgan amaliy ishlar sifatini tekshiradi. 

O‘rganilayotgan mavzu bo‘yicha nazariy savollar 
tayyorlaydi. Ta’lim oluvchilarning savollariga 

javob beradi. 

Mavzu bo‘yicha o‘quv amaliy ishlar (vazifalar) ni bajarishda 
nazariy bilimlarni tatbiq etish metodlarini tushuntiradi. 
O‘rganilayotgan amaliy ishlarning bajarish metodlarini 

namoyish qiladi. 

Mashg‘ulotning nazariy ma’lumotlarini va trener tomonidan ko‘rsatilgan amaliy jarayonlarni sifatli qabul qilishni 
nazorat qilish 

Ta‘lim oluvchilarning bajariladigan amaliy 
mashqlarni, nazariy bilimlarni amaliyotda 

to‘g‘ri qo‘llashni anglashi  (tushunishi) uchun 
tavsiyaberadi. 

Ta’lim oluvchilarga o‘rganilgan metodlar va 
uslublarni amaliy faoliyatda qo‘llash jarayoni bo‘yicha 

ko‘rsatma beradi. 

Yakuniy ko‘rsatma berish 

Ma’lum mavzu, bo‘lim yakunida, umumlashtiruvchi, mustahkamlovchi dars sifatida binar 
darslarni tashkil etish samara beradi. O‘qituvchi va amaliyotchi trenerning ko‘z o‘ngida  ta’lim 
oluvchilarning bilimidagi bo‘shliqlar namoyon bo‘ladi.  Tajribalar shuni ko‘rsatadiki, bu kabi 
darslar an’anaviy ta’lim shakllaridan  farqli o‘laroq o‘quv materialini yanada chuqurroq va sifatli 
o‘zlashtirilishiga yordam beradi. Binar darslar ta’lim oluvchilarda  nazariy tayyorgarlikka yangicha 
qarash hamda ushbu bilimlarni amaliyotga tatbiqi orqali ma’lum kasbni tanlash va yanada o‘zini 
rivojlantirishga yordam beradi.  

